
»Vónandi er onkur í samgonguni, 
sum er við at vakna og kann síggja 
katastrofalu avleiðingarnar av at 
lata Fólkaflokkin sleppa at umsita 
fiskivinnumál og fíggjarmál«.

Soleiðis skrivar fyrrverandi løg­
tingsmaðurin hjá Sambandsflokki­
num, Eivin H. Jacobsen, í ikki sørt 
hvassorðaðari viðmerking til flokk 
sín og samgonguna um fiskivinnu­
politikkin, sum samgongan hev­
ur lagt fyri dagin. Hann vísir á, at 
endamálið er at nú skulu nøkur 
heilt fá fólk í Føroyum eiga virðini:

»Virðini skulu nú býtast og av­
hendast til nøkur heilt fá ella fýra 
samtøk ella umleið 20 persónar, 
sum eiga umleið 90% av uppsjóvar­

rættindinum í dag, millarda virðir 
– hetta er nakað, sum skríggjar til 
himmals av órættvísi og skapar 
varandi splid í samfelagnum«, 
skrivar fyrrverandi sambandsting­
maðurin.

Greinskrivarin vísir á, at søgan 
nú endurtekur seg við, at enn ein 
nýskipan skal skrumblast ígjøgn­
um – nakað, sum hann samanber 
við forskattingina av pensjónunum 
í 2011, tá »hetta skuldi skundast 
ígjøgnum soleiðis, at fólk hvørki 
vistu, hvat hetta handlaði um í ver­
uleikanum ella skuldu kunna seta 
spurnarteknin við, hvat hendi«.

Hendan ávaringin hjá Eivini H. 
Jacobsen er sera áhugaverd. Ikki 

tí, argumentini hava vit hoyrt fyrr, 
men ikki so týðuliga frá fólki inni í 
Sambandsflokkinum, sum nú situr 
við ábyrgdini í Tinganesi – skuldu 
vit í øllum førum hildið.

Tað er alment kent, at Fólka­
flokkurin er ein sera sterkur sam­
gonguflokkur – soleiðis at skilja, at 
hann ger av, hvør politikkur verður 
rikin. Tað sást undir ABC samgong­
unum, har Javnaðarflokkurin misti 
undirtøku, júst tí at veljarin helt, at 
Fólkaflokkurin stýrdi Javnaðar­
flokkinum. 

Tað sást týðuliga undir borgar­
ligu samgonguni frá 2011 til 2015, 
har Fólkaflokkurin at kalla var 
einaráðandi – og longu nú hevur 

Fólkaflokkurin sett síni týðuligu 
fingramerki á politikkin hjá hesari 
samgonguni. 

At Jørgen Niclasen ikki kundi 

gerast løgmaður var ongantíð eitt 
kardinalmál hjá Fólkaflokkinum. 
Tí flokkurin veit, at hann fær nógv 
meira burtur úr at sita við tungu 
politisku aðalráðunum, og so lata 
Sambandsflokkin pynta seg løg­
mansskrúnum.

Eivin H. Jacobsen endar við­
merking sína við hesum orðum:

»Sum formaðurin í Fólkaflokki­
num segði við meg, áðrenn løgtings­
valið: Tit kunnu eiga løgmann, bara 
vit fáa politikkin.«

Jørgen Niclasen: Tit kunnu eiga 
løgmann, bara vit fáa politikkin

HELDUR POLITIKKIN ENN LØGMANN

Veðrurin fór fyri 
36.500 krónur

Heystfagnaðurin var 
um vikuskiftið, og eitt 
av hæddarpunktunum 
mundi vera, tá veðr­
urin varð seldur fyri 
36.500 krónur á upp­
boði.

Heystfagnaðurin á 
Eiði var um vikuskift­
ið, og í tí sambandi var 
árliga uppboðsølan 
eisini á skránni.

Seld vórðu 11 lambs­
krov, eitt innilamb, 
tríggir neytafjórðingar 
og ein veðrur, og inn­
komni peningurin skal 
nýtast til at menna 
Heystfagnaðin víðari.

Í nøkur ár hevur 
verið serliga spenn­
andi at vita, hvussu 
nógv veðrurin mundi 
fara fyri, og hesaferð 

var einki undantak.
Tað hoyrdist upp 

undir tiltakið, at tveir 
bólkar av ungum 
monnum høvdu sligið 
seg saman og ætlaðu 
at bjóða um kapp fyri 
veðrin. Talan var um 
sokallaða Svanareiðrið 
á Eiði, og somuleiðis 
høvdu nakrir ungir 
norðoyingar eisini slig­
ið seg saman at bjóða.

Sigast má at norð­
oyingarnir settu Eið­
ismennirnar so dygg­
iliga upp á pláss og 
endaðu við at keypa 
veðrin fyri heili 36.500 
krónur. Ungu norðoy­
ingarnir høvdu reiðan 
pening við sær og 
goldu peningin á stað­
num. 

Í Degi & Viku fríggjakvøldið varð 
Rógvi Olafsson spurdur, hvat 
orsøkin var til, at fólk seinasta 
tíðina hava gjørt vart við gang 
frá skipum.  Tað skínur ígjøgn­
um, at hansara niðurstøður ella 
gitingar, byggja á fullkomiliga ó­
kunnleika um málið.

Rógvi meinar millum annað, 
at fólk hava mist tilknýti til 
havnirnar og tí blíva órógvað av 
nøkrum, tey ikki hava tilknýti til, 
og tí hava lættari við at klaga. 

Eisini meinar hann, at tað er 
lættari hjá fólki at klaga, nú eitt 
felag er stovnað. 

Nei, Rógvi, tað er ikki tað, sum 
er hent. Veruleikin er ein annar. 

Tað eru ikki fleiri, sum klaga 
og gera vart við seg í dag, enn 
fyri nøkrum árum síðani. Vit 
liva í einum lítlum samfelag og 
flestu fólk eru bangin fyri sínum 
umdømi, húsaprísum, arbeiðs­
møguleikum, familjuviðurskift­
um, at vera útihýst, happaði og 
so framvegis. Nøkur teirra hava 
beinleiðis ella óbeinleiðis tætt 
tilknýti til fiskivinnuna, onnur 
hava tætt tilknýti til kommun­
una og uppaftur onnur eru í al­
mennum starvi hjá landinum. 
Hesi hætta sær tí ikki at klaga 
ella at koma fram alment. 

Tey, sum hava klagað í áravís, 
hava klaga og gjørt vart við seg á 
røttum stað, nevnliga hjá komm­
ununum og øðrum viðkomandi 
myndugleikum. Men hesir mynd­

ugleikar og kommunur hava ikki 
tikið klagurnar í nóg stórum 
álvara ella viðgjørt tær aktivt. 
Tey hava í ára tíggir ikki gjørt 
nakað fyri at gera neyðugu broyt­
ingarnar. Myndugleikarnir hava 
goymt og dult málið vekk í áravís. 

Orsøkin til at fleiri klagur 
hoyrast nú, og at tað er meira um­
tala í dag, er fyrst og fremst tí at 
fólkið nú hevur eina rødd í felag­
num Heimafriður.  Har hava tey 
fólk, sum hava dedikera seg til at 
loysa hetta málið og standa stinn. 

At siga, at fólk hava mist til­
knýtið til havnirnar er púra burt­
urvið. Havnalagi fyrr og nú kann 
ikki samanlíknast. Bæði larmurin 
og trafikkurin er øktur munandi. 

Larmurin, sum klagað verð­
ur um er órímiliga ógvusligur og 
eigur ikki at vera góðtikin. Tosað 
verður ikki um vanligan ella rím­
iligan larm frá havnarvirksemi. 
Talan er sostatt als ikki um øll 

skip. 
Tað eru fleiri limir og stuðlar 

hjá felagnum, sum eru skiparar, 
skipsførarar, maskinmeistarar og 
onnur, sum hava bæði tilknýti til 
havnirnar og vinnuna annars. 
Hesi vísa á órímiligheitir við 
føroyskar havnir og munin í út­
lendskum havnun, har hesi somu 
hava starvast ella vitjað. Hesi 
vita, hvat tey tosa um.  

Fakta er, at borgarar, sum eru 
illa raktir av ganginum frá mein­
ingsleysa motorljóðinum trívast 
ikki, tí tey ikki fáa frið, hvørki í 
kropp ella sinn. Fólk flýggja úr 
egnum heimi. Er Føroya fólk klár 
yvir hvussu álvarsamt hetta í 
veruleikanum er?

Gangurin er so ekstremur og 
gjøgnumtreingjandi, at tú verður 
noyddur at uppliva fyri at vita. 

Tað er meiri sannlíkt, at vit í 
Føroyum hava mist virðingina 
og samkensluna við okkara med­
menniskjum.

Egoisman sýnist ovurstór hjá 
teimum ráðandi, og tað ræður um 
at hava so lin krøv sum møguligt, 
fyri at fáa tey skipini hendavegin, 
sum eru óynskt í londunum 
rundan um okkum. 

Pengar hava meira at siga fyri 
nakrar býráðspolitikara her í 
landinum, enn heilsa og vælvera 
hjá teirra borgarum. 

Heimafriður

Fólk hava ikki mist tilknýtið til havnirnar

